
3

E ô dava pù in to segno: tûtto quanto

Lê ô sospettava ô l’ëa pur troppo veo;

Perchè Ecatoro genio deh l'incanto

Là ô formava d’accordio con ô feo

Maboia ûn Eden delizioso tanto

Da vinse në delizie tûtti a reo

D’Omero e de Virgilio i campi elisi,

De Mosè e de Maometto i paradisi.


4

E per ûn fin diabolico davveî

O formavan i diai, perchè l'eccesso

De leçiti e non leçiti piaxeî

Scordâ ô fesse a-i Spagnolli e fin a-ô stesso

Colombo ô so mandato e so doveî

Pe ûn ozio indegno, se mai gh’ëa concesso

De schivâ a morte ne-ô naufraggio, e in quelle

Spiagge vegnî a sciûgâse e braghe e a pelle.


5

Là gh’ëan, comme in ti Elisi son descriti,

Verdi proeî, boschi ombrosi, ameni viali;

Do paradiso d’Eva là infiniti

In nûmeo e specie scioî, frûti e animali;

De quello de Maometto ninfe e sciti

Comodi abbrettio pe-i piaxeî carnali:

De tûtti questi ûnio ghe paiva in quello

Tûtto ô brio, tûtto ô gaudio, tûtto ô bello.


6

Perchè là ghe trovavi tutt’affæto

Quanto ve poiva dâ diletto a-i sensi:

L’aia a paiva respiandola un estræto

D’erbe e ciante aromatiche e d’incensi: 

Lô[sic] ô senso de l’ûdia ô l’ëa soddisfæto

Da-e soavi melodie d’oxelli immensi:

Là a vista a l’ëa incantâ da mille vive

Tinte e da mille vaghe prospettive.

